Antur yr Actau


Dewch mlaen, bois!
Actau pennod 4, adnod 32-37
Roedd undod go iawn ymhlith y credinwyr i gyd. Doedd neb yn dweud “Fi biau hwnna!”. Roedden nhw’n rhannu popeth gyda'i gilydd. Roedd cynrychiolwyr Iesu yn cael rhyw nerth rhyfedd i dystio’n glir fod yr Arglwydd Iesu wedi dod yn ôl yn fyw, ac roedden nhw i gyd yn teimlo fod Duw mor dda tuag atyn nhw.  Doedd neb ohonyn nhw mewn angen, am fod pobl oedd yn berchen tiroedd neu dai yn eu gwerthu o bryd i'w gilydd, ac yn rhoi’r arian i’r apostolion i’w rannu i bwy bynnag oedd mewn angen. 
Dyma ni’n gweld y Cristnogion cyntaf yn rhoi dysgeidiaeth Iesu Grist ar waith yn ymarferol yn eu bywyd bob dydd.  Mae’r theori yn troi’n weithredu e.e.
1. 'Rwyt i garu dy gymydog fel rwyt ti’n dy garu dy hun.'" – Y Gorchymyn Mawr. Marc 12:28-34
2.Rhaid i ni fod yn gymdogion i bawb mewn angen – Dameg y Samariad Trugarog - Luc 10:25-37 
3. Wrth helpu eraill, rydyn ni’n helpu Iesu. Dameg y Defaid a’r Geifr,  Mathew 25
4. Mae ein gweithredoedd da ni yn dod â chlod i Dduw – Halen a Goleuni – Mathew 13-16
5. Mae gynnon ni gyfrifoldeb tuag at bobl sy heb fwyd –  Iesu yn bwydo’r 5,000 Mathew 14:13-21   

6. Os oes gynnon ni gyfoeth, yna dylen ni ei ddefnyddio i helpu eraill – Y Llywodraethwr ifanc cyfoethog – Luc 18:18-23 .
Roedd Joseff Barnabas yn barod i droi’r theori’n weithredu. Roedd ganddo ddarn o dir.  Gwerthodd y tir a daeth â’r arian i’r apostolion.  Ond rhannodd Joseff Barnabas fwy na jyst ei feddiannau.  Roedd yn amlwg yn ddyn oedd yn gallu annog pobl, codi calon, ac ysgogi’r credinwyr mewn amser anodd, pan oedden nhw’n barod i roi’r gorau iddi.  Helpiodd Barnabas yr apostol Paul wrth iddo ddechrau ar ei waith o rannu’r Efengyl.  Roedd gweddill yr apostolion dim isio gwneud dim ag o – doedden nhw ddim yn ei drystio. Ond aeth Barnabas ato, a dod â fo at yr apostolion eraill, a siarad o’i blaid.  A beth am Ioan Marc?  Aeth y bachgen ifanc hwn gyda Barnabas a Paul i wneud gwaith y Deyrnas, ond yna fe benderfynodd droi’n ôl a dod adref.  Doedd Paul ddim isio gwneud dim ag o wedyn, ond cafodd ail gyfle gan Barnabas, ac fe wnaeth gwaith mawr dros yr Efengyl.

Nid dim ond arian a “phethau” sydd angen eu rhannu.  Mae codi calon rhywun, neu wrando ar broblemau pobl yn ffordd arall o rannu cariad Duw a Iesu.

Wyt ti’n anogwr fel Barnabas?  Wyt ti’n adnabod rhywun fyddai’n gwerthfawrogi ychydig o anogaeth heddiw?  

Neu efallai bod gen ti rywbeth gwahanol i’w rannu? 

Beth am droi theori geiriau Iesu Grist yn weithredu yn dy fywyd.

